[image: Description: Lao National logo 1]ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ

ຄະນະກໍາມະການຄຸ້ມຄອງຫຼັກຊັບ                                                                  ເລກ​ທີ      /ຄຄຊ       
                                                                               ນະ​ຄອນ​ຫຼວງ​ວຽງ​ຈັນ, ວັນ​ທີ      

ຂໍ້ຕົກລົງ
ວ່າດ້ວຍການແບ່ງຄວາມຮັບຜິດຊອບຂອງຄະນະກຳມະການຄຸ້ມຄອງຫຼັກຊັບ

· ອີງ​ຕາມ ກົ​ດໝາຍວ່າ​ດ້ວຍ​ຫຼັກ​ຊັບ ສະບັບ​ເລກທີ 79/ສພຊ, ລົງ​ວັນ​ທີ 03 ທັນ​ວາ 2019;
· ອີງ​ຕາມ ດຳລັດ​ວ່າ​ດ້ວຍການຈັດ​ຕັ້ງ ​ແລະ ການ​ເຄື່ອນ​ໄຫວ​ ຂອງ​ຄະນະ​ກຳມະການ​ຄຸ້ມຄອງຫຼັກ​ຊັບ ສະ ບັບ​ເລກທີ 291/ນຍ, ລົງ​ວັນ​ທີ 05 ເມສາ 2021;
· ອີງຕາມ ມະຕິກອງປະຊຸມຄະນະກຳມະການຄຸ້ມຄອງຫຼັກຊັບ ສະບັບເລກທີ 25/ຄຄຊ, ລົງວັນທີ 9 ກໍລະກົດ 2021;
· ອີງຕາມ ໜັງສືສະເໜີ ຂອງສໍານັກງານຄະນະກໍາມະການຄຸ້ມຄອງຫຼັັກຊັບ ສະບັບເລກທີ 101/ສຄຄຊ, ລົງວັນທີ 22 ຕຸລາ 2021.

ປະທານ ຄະນະກຳມະການຄຸ້ມຄອງຫຼັກຊັບ ຕົກລົງ:

ມາດຕາ  1  ການແບ່ງຄວາມຮັບຜິດຊອບ ຂອງແຕ່ລະທ່ານໃນຄະນະກຳມະການຄຸ້ມຄອງຫຼັກຊັບ ລາຍລະອຽດດັ່ງນີ້:
1. ທ່ານ ຮອງນາຍົກລັດຖະມົນຕີ, ປະທານ ຄຄຊ:
1) ຊີ້ນຳລວມ ແລະ ຮັບຜິດຊອບວຽກງານຮອບດ້ານ ຂອງຄະນະກຳມະການຄຸ້ມຄອງຫຼັກຊັບ ຕາມສິດ ແລະ ໜ້າທີ່ ທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ແລະ ດໍາລັດວ່າດ້ວຍການຈັດຕັ້ງ ແລະ ການເຄື່ອນໄຫວ ຂອງຄະນະກຳມະການຄຸ້ມຄອງຫຼັກຊັບ;
2) ຊີ້ນຳ-ນຳພາການເຄື່ອນໄຫວ ຂອງຄະນະກຳມະການຄຸ້ມຄອງຫຼັກຊັບ ດ້ວຍການວາງທິດທາງ, ຊຸກ ຍູ້ຂະແໜງການ ແລະ ທ້ອງຖິ່ນ ທີ່ກ່ຽວຂ້ອງຢູ່ພາຍໃນປະເທດ ປະກອບສ່ວນເຂົ້າໃນການເຄື່ອນ ໄຫວວຽກງານຫຼັກຊັບ ໂດຍສະເພາະ ແມ່ນການຊຸກຍູ້ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ;
3) ຮຽກປະຊຸມ ແລະ ເປັນປະທານກອງປະຊຸມ ສາມັນ ແລະ ວິສາມັນ ຂອງຄະນະກຳມະການຄຸ້ມຄອງຫຼັກຊັບ;
4) ລາຍງານຜົນການເຄື່ອນໄຫວວຽກງານໃນແຕ່ລະໄລຍະ ຂອງຄະນະກຳມະການຄຸ້ມຄອງຫຼັກຊັບ ຕໍ່ລັດຖະບານ; 
5) ແບ່ງຄວາມຮັບຜິດຊອບໃຫ້ແຕ່ລະທ່ານໃນ ຄະນະກຳມະການຄຸ້ມຄອງຫຼັກຊັບ; 

6) ລົງລາຍເຊັນ ກ່ຽວກັບ ເອກະສານທາງດ້ານນະໂຍບາຍ, ນິຕິກຳ ແລະ ເອກະສານທາງການ ຂອງ ຄະນະກຳມະການຄຸ້ມຄອງຫຼັກຊັບ; 
7) ຮັບຜິດຊອບໂດຍກົງ ຕໍ່ລັດຖະບານ ກ່ຽວກັບຜົນໄດ້ ແລະ ຜົນເສຍ ໃນການຄຸ້ມຄອງວຽກງານຄຸ້ມຄອງຫຼັກຊັບຢູ່ ສປປ ລາວ;
8) ມອບສິດ ແລະ ໜ້າທີ່ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການເຄື່ອນໄຫວວຽກງານໃດໜຶ່ງ ກ່ຽວກັບການຄຸ້ມຄອງວຽກງານຫຼັກຊັບ;
9) ປະຕິບັດວຽກງານອື່ນໆ ຕາມການມອບໝາຍ ຂອງລັດຖະບານ, ຕາມທີ່ໄດ້ກໍານົດໄວ້ໃນ ກົດ    ໝາຍ ແລະ ລະບຽບການທີ່ກ່ຽວຂ້ອງ.

2. ທ່ານ ຜູ້ວ່າການທະນາຄານແຫ່ງ ສປປ ລາວ, ຮອງປະທານ ຄຄຊ, ຜູ້ປະຈຳການ:
1) ປະຕິບັດໜ້າທີ່ແທນ ປະທານຄະນະກໍາມະການຄຸ້ມຄອງຫຼັກຊັບ ຕາມການມອບໝາຍ ຂອງປະ ທານຄະນະກຳມະການຄຸ້ມຄອງຫຼັກຊັບ; 
2) ປະຕິບັດໜ້າທີ່ເປັນ ຜູ້ປະຈໍາການ ຂອງຄະນະກໍາມະການຄຸ້ມຄອງຫຼັກຊັບ;
3) ລົງລາຍເຊັນ ກ່ຽວກັບ ເອກະສານດ້ານນິຕິກຳ ແລະ ເອກະສານທາງການ ຂອງຄະນະກຳມະການຄຸ້ມຄອງຫຼັກຊັບ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ;
4) ຄົ້ນຄວ້າອອກນະໂຍບາຍເງິນຕາ, ນະໂຍບາຍອັດຕາແລກປ່ຽນ ເພື່ອຍູ້ແຮງການເຕີບໂຕ ຂອງຕະ ຫຼາດທຶນລາວ;
5) ຊີ້ນໍາ-ນໍາພາລວມ ກ່ຽວກັບການເຄື່ອນໄຫວວຽກງານປະຈໍາວັນ ຂອງສໍານັກງານຄະນະກໍາມະການຄຸ້ມຄອງຫຼັກຊັບ;
6) ສະເໜີ ທ່ານ ນາຍົກລັດຖະມົນຕີ ແຕ່ງຕັ້ງ, ຍົກຍ້າຍ ແລະ ປົດຕໍາແໜ່ງ ຫົວໜ້າສໍານັກງານຄະນະກໍາມະການຄຸ້ມຄອງຫຼັັກຊັບ. ແຕ່ງຕັ້ງ, ຍົກຍ້າຍ ຫຼື ປົດຕໍາແໜ່ງຮອງຫົວໜ້າ, ຫົວໜ້າພະແນກ ແລະ ຮອງຫົວໜ້າພະແນກ ຂອງສໍານັກງານຄະນະກໍາມະການຄຸ້ມຄອງຫຼັກຊັບ ຕາມກົດໝາຍ ແລະ ລະບຽບການທີ່ກ່ຽວຂ້ອງໄດ້ກໍານົດໄວ້;
7) ບັນຈຸ, ສັບຊ້ອນ-ຈັດວາງພະນັກງານ-ລັດຖະກອນ ຂອງສໍານັກງານຄະນະກໍາມະການຄຸ້ມຄອງຫຼັກຊັບ ຕາມຄວາມຮຽກຮ້ອງຕ້ອງການທີ່ຈໍາເປັນ ຂອງວຽກງານໃນແຕ່ລະໄລຍະ;
8) ສະເໜີປະທານຄະນະກໍາມະການຄຸ້ມຄອງຫຼັກຊັບ ເພື່ອອະນຸມັດຮຽກປະຊຸມວິສາມັນ ໃນກໍລະ ນີຈໍາເປັນ;
9) ມອບສິດ ແລະ ໜ້າທີ່ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການເຄື່ອນໄຫວວຽກງານໃດໜຶ່ງ ກ່ຽວກັບການຄຸ້ມຄອງວຽກງານຫຼັກຊັບ;
10) ຊຸກຍູ້ ແລະ ປຸກລະດົມ ບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນ ການຊຸກຍູ້ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ;
11) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
12) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

3. ທ່ານ ຮອງລັດຖະມົນຕີ ກະຊວງການເງິນ, ຮອງປະທານ ຄຄຊ:
1) ປະຕິບັດໜ້າທີ່ແທນ ປະທານຄະນະກໍາມະການຄຸ້ມຄອງຫຼັກຊັບ ຕາມການມອບໝາຍ ຂອງປະ ທານຄະນະກຳມະການຄຸ້ມຄອງຫຼັກຊັບ; 
2) ສະເໜີປະທານຄະນະກໍາມະການຄຸ້ມຄອງຫຼັກຊັບ ເພື່ອອະນຸມັດຮຽກປະຊຸມວິສາມັນ ໃນກໍລະນີຈຳເປັນ;
3) ຮັບຜິດຊອບລົງເລິກຊຸກຍູ້ວຽກງານພັດທະນາຕະຫຼາດພັນທະບັດລັດຖະບານ ລວມທັງການເປີດ ເຜີຍຂໍ້ມູນຖານະການເງິນ ຂອງລັດຖະບານຕໍ່ມວນຊົນ, ຊຸກຍູ້ການພັດທະນາ ແລະ ການປະຕິບັດວຽກງານການບັນຊີ ຂອງບັນດາວິສາຫະກິດ, ການຈັດຕັ້ງປະຕິບັດມາດຕະຖານສາກົນດ້ານການລາຍງານການເງິນ, ການປັບປຸງລັດວິສາຫະກິດ ເພື່ອສ້າງເງື່ອນໄຂໃຫ້ສາມາດລະດົມທຶນຜ່ານຕະ ຫຼາດທຶນ, ຄົ້ນຄວ້ານະໂຍບາຍທາງດ້ານພາສີອາກອນ ຕິດພັນກັບວຽກງານຕະຫຼາດທຶນ; 
4) ຊຸກຍູ້ວຽກງານການປະຕິບັດພັນທະງົບປະມານ (ອາກອນລາຍໄດ້, ອາກອນມູນຄ່າເພີ່ມ, ອາກອນກໍາໄລ ແລະ ພັນທະທາງດ້ານການເງິນອື່ນ) ຂອງບັນດາຫົວໜ່ວຍວິສາຫະກິດ ໃຫ້ສອດຄ່ອງກັບ ກົດໝາຍ ແລະ ລະບຽບການທີ່ກ່ຽວຂ້ອງ ເພື່ອຫຼຸດຜ່ອນຄວາມແຕກໂຕນໃນການປະຕິບັດລະ ບຽບການກົດໝາຍ ລະຫວ່າງ ບໍລິສັດທີ່ຈົດທະບຽນ ແລະ ບໍ່ຈົດທະບຽນ ໃນຕະຫຼາດຫຼັກຊັບ;
5) ຊີ້ນໍາກົມທີ່ກ່ຽວຂ້ອງ ຂອງກະຊວງການເງິນ ໃນການຄຸ້ມຄອງ, ຕິດຕາມ ກວດກາ ແລະ ຊຸກຍູ້ ການເຄື່ອນໄຫວ ຂອງບໍລິສັດກວດສອບບັນຊີ ໃຫ້ມີຄວາມເຂັ້ມແຂງ;
6) ມອບສິດ ແລະ ໜ້າທີ່ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການເຄື່ອນໄຫວວຽກງານໃດໜຶ່ງ ກ່ຽວກັບການຄຸ້ມຄອງວຽກງານຫຼັກຊັບ;
7) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນການຊຸກຍູ້ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ; 
8) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
9) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

4. ທ່ານ ຮອງລັດຖະມົນຕີ ກະຊວງແຜນການ ແລະ ການລົງທຶນ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການສ້າງສິ່ງແວດລ້ອມໃນການລົງ ທຶນໃຫ້ດີຂຶ້ນເພື່ອຊຸກຍູ້ ການລົງທຶນໂດຍກົງຈາກ ຕ່າງປະເທດ, ການລົງທຶນໃນເຂດເສດຖະກິດພິ ເສດ-ເຂດເສດຖະກິດສະເພາະ, ການລົງທຶນຕາມແລວທາງລົດໄຟລາວ-ຈີນໃນຂອບເຂດທົ່ວປະ ເທດ ເພື່ອໃຫ້ລະດົມທຶນ ແລະ ຈົດທະບຽນໃນຕະຫຼາດຫຼັກຊັບ;
2) ຄົ້ນຄວ້າບັນຈຸ ແຜນພັດທະນາຕະຫຼາດທຶນ ເຂົ້າໃນ ແຜນພັດທະນາເສດຖະກິດ-ສັງຄົມແຫ່ງຊາດ, ຊຸກຍູ້ວຽກງານການຮ່ວມມືສາກົນ (ຍາດແຍ່ງແຫຼ່ງທຶນ) ເພື່ອການພັດທະນາຕະຫຼາດທຶນ;
3) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນ ການຊຸກຍູ້ບໍລິສັດຈາກທຸກຂະແໜງການທຸລະກິດເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ;
4) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
5) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

5. ທ່ານ ຮອງລັດຖະມົນຕີ ກະຊວງອຸດສາຫະກຳ ແລະ ການຄ້າ, ກໍາມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການສ້າງຄວາມເຂັ້ມແຂງໃຫ້ບັນດາຫົວໜ່ວຍວິສາຫະກິດ, ວິສາຫະກິດຂະໜາດນ້ອຍ-ກາງກ່ຽວກັບການຈັດຕັ້ງປະຕິບັດວຽກງານການຄຸ້ມຄອງບໍລິຫານ, ການຖືບັນຊີຢ່າງເປັນລະບົບ, ເພື່ອເປັນໜໍ່ແໜງໃຫ້ແກ່ການລະດົມທຶນຜ່ານຕະຫຼາດທຶນ; 
2) ສົມທົບສະພາການຄ້າ ແລະ ອຸດສະຫະກຳແຫ່ງຊາດລາວ ເພື່ອຄົ້ນຄວ້າເປົ້າໝາຍບໍລິສັດທີ່ມີເງື່ອນ ໄຂລະດົມທຶນຜ່ານຕະຫຼາດທຶນລາວ;
3) ຊຸກຍູ້ ແລະ ປຸກລະດົມ ບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນ ສະພາການຄ້າ ແລະ ອຸດສາຫະກໍາແຫ່ງຊາດລາວ ໃນການຊຸກຍູ້ບໍລິ ສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ;
4) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
5) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

6. ທ່ານ ຮອງຜູ້ວ່າການທະນາຄານແຫ່ງ ສປປ ລາວ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຜູ້ວ່າການທະນາຄານແຫ່ງ ສປປ ລາວ ລົງເລິກຊີ້ນໍາວຽກງານປະຈໍາວັນ ຂອງສໍານັກງານຄະນະກໍາມະການຄຸ້ມຄອງຫຼັກຊັບ, ລົງເລິກຊີ້ນໍາວຽກງານ ຂອງສໍານັກງານຄະນະກໍາມະການຄຸ້ມຄອງຫຼັກຊັບ ໃນການຜັນຂະຫຍາຍທິດຊີ້ນໍາ ຂອງຄະນະກໍາມະການຄຸ້ມຄອງຫຼັກຊັບ ເປັນແຜນງານ-ໂຄງການ, ແຜນການເຄື່ອນໄຫວປະຈໍາປີ, ແຜນງົບປະມານ ແລະ ແຜນບຸກຄະລາກອນ;
2) ຊ່ວຍຄະນະກໍາມະການຄຸ້ມຄອງຫຼັກຊັບ ຊີ້ນໍາ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການປະສານສົມທົບກັບບັນດາກົມທີ່ກ່ຽວຂ້ອງ ຂອງທະນາຄານແຫ່ງ ສປປ ລາວ ກ່ຽວກັບການ ຄົ້ນຄວ້ານະໂຍບາຍເງິນຕາ, ການເຄື່ອນໄຫວ ຂອງທະນາຄານທຸລະກິດ ແລະ ການຊໍາລະ ລວມທັງການແລກປ່ຽນຂໍ້ມູນ ເພື່ອຊຸກຍູ້ວຽກງານຫຼັກຊັບ ໃຫ້ມີຄວາມຄ່ອງຕົວ;
3) ຊຸກຍູ້ການຮຽກເອົາຂໍ້ມູນ, ຄໍາໃຫ້ການ, ເອກະສານ ກ່ຽວກັບການເຄື່ອນໄຫວບັນຊີເງິນຈາກ ທະນາ ຄານທຸລະກິດ, ບັນຊີຫຼັກຊັບ ແລະ ຂໍ້ມູນອື່ນ ຈາກພາກສ່ວນທີ່ກ່ຽວຂ້ອງ ຕາມການສະເໜີຂອງສຳນັກງານຄະນະກຳມະການຄຸ້ມຄອງຫຼັກຊັບ ເພື່ອປະຕິບັດວຽກງານການສືບສວນ-ສອບສວນ;

4) ມີຄໍາເຫັນຕໍ່ການປະຕິບັດ ການຍ້ອງຍໍ, ຊົມເຊີຍ ແລະ ນຳໃຊ້ມາດຕະການວິໄນ ຕໍ່ບຸກຄະລາກອນຂອງສຳນັກງານຄະນະກຳມະການຄຸ້ມຄອງຫຼັກຊັບ ທີ່ປະຕິບັດໜ້າທີ່ດີເດັ່ນ ຫຼື ລະເມີດກົດໝາຍ ແລະ ລະບຽບການ;
5) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນການຊຸກຍູ້ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ ລວມທັງ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ;
6) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
7) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

7. ທ່ານ ຮອງລັດຖະມົນຕີ ກະຊວງຍຸຕິທຳ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການສ້າງ ແລະ ປັບປຸງ ນິຕິກໍາທີ່ນໍາໃຊ້ໃນຂົງເຂດວຽກງານຕະຫຼາດທຶນ, ນິຕິກໍາປິ່ນອ້ອມທີ່ກ່ຽວຂ້ອງ ແລະ ການແກ້ໄຂຂໍ້ຂັດແຍ່ງໃນວຽກງານຫຼັກຊັບ;
2) ມີຄຳເຫັນຕໍ່ການ ແຕ່ງຕັ້ງ ຫຼື ປົດຕໍາແໜ່ງ ຫົວໜ້າ ແລະ ຮອງຫົວໜ້າ ອົງການສືບສວນ-ສອບສວນ ກ່ຽວກັບວຽກງານຫຼັກຊັບ ແລະ ເຈົ້າໜ້າທີ່ສືບສວນ-ສອບສວນກ່ຽວກັບວຽກງານຫຼັກຊັບ ຕໍ່ ປະທານຄະນະກໍາມະການຄຸ້ມຄອງຫຼັກຊັບ; 
3) ຊ່ວຍ ຄະນະກໍາມະການຄຸ້ມຄອງຫຼັກຊັບ ໃນການຄົ້ນຄວ້າການນໍາໃຊ້ມາດຕະການທາງບໍລິຫານຕໍ່ ບຸກຄົນ, ນິຕິບຸກຄົນ ແລະ ການຈັດຕັ້ງ ທີ່ລະເມີດ ກົດໝາຍວ່າດ້ວຍຫຼັກຊັບ ແລະ ລະບຽບການທີ່ກ່ຽວຂ້ອງ ເພື່ອສະເໜີຕໍ່ ຄະນະກໍາມະການຄຸ້ມຄອງຫຼັກຊັບ ພິຈາລະນາ;
4) ສ້າງຄວາມເຂັ້ມແຂງໃຫ້ແກ່ ບັນດາບໍລິສັດທີ່ປຶກສາທາງດ້ານກົດໝາຍ ເພື່ອປະກອບສ່ວນເຂົ້າໃນການພັດທະນາວຽກງານຫຼັກຊັບ;
5) ຊຸກຍູ້ ແລະ ປຸກລະດົມ ບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ;
6) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
7) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

8. ທ່ານ ຮອງລັດຖະມົນຕີ ກະຊວງປ້ອງກັນຄວາມສະຫງົບ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການສ້າງບຸກຄະລາກອນດ້ານການສືບ ສວນ-ສອບສວນ ແລະ ການດໍາເນີນຄະດີ;


2) ຊີ້ນໍາ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການຈັດຝຶກອົບຮົມ ວຽກງານການສືບ ສວນ-ສອບສວນ ໃຫ້ແກ່ເຈົ້າໜ້າທີ່ສືບສວນ-ສອບສວນກ່ຽວກັບວຽກງານຫຼັກຊັບ; 
3) ຊຸກຍູ້ບັນດາກົມທີ່ກ່ຽວຂ້ອງ ຂອງກະຊວງປ້ອງກັນຄວາມສະຫງົບ ໃນການສົມທົບກັບ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອແລກປ່ຽນ ແລະ ຖອດຖອນບົດຮຽນ ໃນການສືບສວນ-ສອບສວນກ່ຽວກັບວຽກງານຫຼັກຊັບ;
4) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ;
5) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
6) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

9. ທ່ານ ຮອງຫົວໜ້າ ອົງການໄອຍະການປະຊາຊົນສູງສຸດ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການສ້າງບຸກຄະລາກອນໃນວຽກງານສືບສວນ-ສອບສວນ, ດໍາເນີນຄະດີ ແລະ ແກ້ໄຂຂໍ້ຂັດແຍ່ງໃນວຽກງານຫຼັກຊັບ;
2) ຕິດຕາມກວດກາການປະຕິບັດກົດໝາຍ ຂອງອົງການສືບສວນ-ສອບສວນ, ສັ່ງຟ້ອງຜູ້ຖືກຫາຂຶ້ນສານ ແລະ ຕິດຕາມກວດກາການປະຕິບັດກົດໝາຍ ໃນການດໍາເນີນຄະດີຢູ່ສານ ໃນຂົງເຂດວຽກງານຫຼັກຊັບ;
3) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ;
4) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
5) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

10. ທ່ານ ຮອງລັດຖະມົນຕີ, ຮອງຫົວໜ້າຫ້ອງວ່າການສຳນັກງານນາຍົກລັດຖະມົນຕີ, ກຳມະການ:
1) ປະຕິບັດໜ້າທີ່ ຕາມການມອບໝາຍ ຂອງປະທານຄະນະກໍາມະການຄຸ້ມຄອງຫຼັກຊັບ, ຊ່ວຍຄະ ນະກໍາມະການຄຸ້ມຄອງຫຼັກຊັບ ຮັບຜິດຊອບລົງເລິກ ຊີ້ນໍາການປະຕິບັດນິຕິກໍາ ຂອງສະພາແຫ່ງຊາດ, ຄະນະປະຈໍາສະພາແຫ່ງຊາດ, ປະທານປະເທດ ແລະ ລັດຖະບານ ຂອງຄະນະກຳມະ ການຄຸ້ມຄອງຫຼັກຊັບ;
2) ຄົ້ນຄວ້າ ມີຄໍາເຫັນກ່ຽວກັບການສ້າງ ນະໂຍບາຍ, ແຜນຍຸດທະສາດ, ກົດໝາຍ ແລະ ນິຕິກໍາໃຕ້ກົດໝາຍ ກ່ຽວກັບວຽກງານຫຼັກຊັບ ລວມທັງ ຄໍາຮ້ອງ, ຄໍາສະເໜີ, ບົດລາຍງານ, ແຜນການ ແລະ ອື່ນໆ ຂອງຄະນະກໍາມະການຄຸ້ມຄອງຫຼັກຊັບ ເພື່ອສະເໜີລັດຖະບານພິຈາລະນາ ຕາມການສະເໜີ ຂອງສຳນັກງານຄະນະກຳມະການຄຸ້ມຄອງຫຼັກຊັບ;



3) ຊ່ວຍລັດຖະບານໃນການຕິດຕາມການຈັດຕັ້ງປະຕິບັດ ນະໂຍບາຍ, ແຜນຍຸດທະສາດ, ກົດໝາຍ, ລັດຖະບັນຍັດ, ດໍາລັດ ແລະ ນິຕິກໍາໃຕ້ກົດໝາຍ ກ່ຽວກັບວຽກງານຫຼັກຊັບ ໃນແຕ່ລະໄລຍະ ເພື່ອລາຍງານລັດຖະບານ;
4) ຕິດຕາມການລາຍງານການເຄື່ອນໄຫວວຽກງານ ຂອງຄະນະກຳມະການຄຸ້ມຄອງຫຼັກຊັບ ຕໍ່ລັດຖະ ບານ ຢ່າງເປັນປົກກະຕິ;
5) ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ;
6) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
7) ປະຕິບັດວຽກງານອື່ນໆ ຕາມການມອບໝາຍ ຂອງປະທານຄະນະກຳມະການຄຸ້ມຄອງຫຼັກຊັບ, ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.

11. ທ່ານ ຫົວໜ້າສຳນັກງານຄະນະກໍາມະການຄຸ້ມຄອງຫຼັກຊັບ, ເລຂາ ຄຄຊ:
1) ປະຕິບັດໜ້າທີ່ ຕາມການມອບໝາຍ ຂອງປະທານ, ຮອງປະທານ ແລະ ບັນດາກໍາມະການ ຂອງຄະນະກໍາມະການຄຸ້ມຄອງຫຼັກຊັບ, ເປັນເສນາທິການໃຫ້ແກ່ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ໃນ​ການຄຸ້ມຄອງ, ຕິດຕາມ-ກວດກາວຽກງານຫຼັກຊັບ ​ເພື່ອ​ເຮັດ​ໃຫ້ການ​ເຄື່ອນ​ໄຫວ​ວຽກ​ງານ​ດັ່ງ ກ່າວ ມີ​ຄວາມ​ສະຫງົບ, ​ເປັນ​ລະບຽບ​ຮຽບຮ້ອຍ, ສອດຄ່ອງ​ຕາມ​ແນວທາງ​ນະ​ໂຍບາຍ​ ຂອງ​ພັກ,​ ກົດໝາຍ, ລະບຽບການ ​ແລະ ແຜນ​ພັດ ທະນາ​ເສດຖະກິດ-ສັງຄົມ ​ຂອງ​ລັດຖະບານ ໃນ​ແຕ່ລະ​ໄລຍະ;
2) ຮັບຜິດຊອບວຽກງານຮອບດ້ານ ຂອງສໍານັກງານຄະນະກໍາມະການຄຸ້ມຄອງຫຼັກຊັບ ຕາມສິດ ແລະ ໜ້າທີ່ ທີ່ໄດ້ກໍານົດໄວ້ໃນ ຂໍ້ຕົກລົງວ່າດ້ວຍ ການຈັດຕັ້ງ ແລະ ການເຄື່ອນໄຫວ ຂອງສໍານັກງານຄະນະກໍາມະການຄຸ້ມຄອງຫຼັກຊັບ; 
3) ຊຸກຍູ້ ແລະ ປຸກລະດົມ ບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນການຊຸກຍູ້ ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ;
4) ຊຸກຍູ້ທຸກພາກສ່ວນໃນສັງຄົມປະກອບສ່ວນລົງທຶນໃນຫຼັກຊັບ ໂດຍສະເພາະແມ່ນ ບັນດາຫົວໜ່ວຍວິສາຫະກິດຂອງລັດ ແລະ ກອງທຶນປະເພດຕ່າງໆ ທີ່ຢູ່ພາຍໃຕ້ການຄຸ້ມຄອງຂອງຕົນ ແລະ ຜູ້ລົງທຶນທົ່ວໄປ; 
5) ຈັດຕັ້ງປະຕິບັດ ຄໍາສັ່ງ, ຄໍາແນະນໍາ ແລະ ທິດຊີ້ນໍາອື່ນໆ ຂອງຄະນະກໍາມະການຄຸ້ມຄອງຫຼັກຊັບ;
6) ລາຍງານຄວາມຄືບໜ້າ ຂອງວຽກງານຕາມການມອບໝາຍ ຕໍ່ ປະທານຄະນະກຳມະການຄຸ້ມຄອງຫຼັກຊັບ;
7) ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ຕາມການມອບໝາຍ ຂອງຄະນະກຳ ມະການຄຸ້ມຄອງຫຼັກຊັບ.

ມາດຕາ  2  ແບບແຜນວິທີເຮັດວຽກ ຂອງຄະນະກຳມະການຄຸ້ມຄອງຫຼັກຊັບ ແມ່ນປະຕິບັດຕາມທີ່ໄດ້ກຳນົດໄວ້ໃນ ດໍາລັດວ່າດ້ວຍການຈັດຕັ້ງ ແລະ ການເຄື່ອນໄຫວ ຂອງຄະນະກຳມະການຄຸ້ມຄອງຫຼັກຊັບ ສະບັບເລກທີ 291/ນຍ, ລົງວັນທີ 05 ເມສາ 2021, ມາດຕາ 10.

ມາດຕາ  3  ບັນດາກະຊວງ, ອົງການລັດ-ທຽບເທົ່າ, ອົງການປົກຄອງທ້ອງຖິ່ນ ແລະ ບັນດາທ່ານ ທີ່ໄດ້ຮັບການແບ່ງໜ້າທີ່ ຕາມທີ່ໄດ້ກໍານົດໄວ້ໃນ ມາດຕາ 1 ຂອງຂໍ້ຕົກລົງສະບັບນີ້ ຈົ່ງຮັບຮູ້ ແລະ ພ້ອມກັນຈັດຕັ້ງປະຕິ ບັດຂໍ້ຕົກລົງສະບັບນີ້ ຕາມຂອບເຂດຄວາມຮັບຜິດຊອບຂອງຕົນ ຢ່າງເຂັ້ມງວດ. 

[bookmark: _GoBack]ມາດຕາ  4  ຂໍ້ຕົກລົງສະບັບນີ້ ມີຜົນສັກສິດນັບຕັ້ງເເຕ່ວັນລົງລາຍເຊັນເປັນຕົ້ນໄປ.

